
08.00.00 – Иқтисодиёт фанлари 

 
Шохўжаева Зебо Сафоевна 

Озиқ-овқат ва қишлоқ хўжалиги соҳасида стратегик 
ривожланиш ва тадқиқотлар халқаро маркази 

докторанти, иқтисод фанлари номзоди 

 
ҚИШЛОҚ ХЎЖАЛИГИДА СУВТЕЖАМКОР СУҒОРИШ УСУЛЛАРИНИ ҚЎЛЛАШНИНГ 

САМАРАДОРЛИГИ 

 
Аннотация. Аграр соҳадаги туб ислоҳотлар натижасида сув ресурсларини бошқариш ва фермер 

хўжаликлари ўртасида сувдан фойдаланиш борасидаги муносабатларини такомиллаштириш, сувдан 
оқилона фойдаланиш, сув хўжалиги инфратузилмасини ривожлантириш, сувтежамкор технологияларни 
қўллашни рағбатлантириш ва суғориладиган ерларнинг мелиоратив ҳолатини яхшилаш бўйича кенг 
кўламли ишлар амалга оширилмоқда. Бироқ, иқтисодиётни барқарор ўсиши, ижтимоий 
инфратузилмаларнинг ривожланиши ва аҳоли эҳтиёжларини инобатга олган ҳолда қишлоқ хўжалигига 
сарфланаётган сув ресурсларини тежаш ва тежамкорикни таъминлашда замонавий рақамли 
технологияларни қўллаш борасидаги янгича ёндашувларни амалиётга жорий этиш долзарб 
масалалардан саналади. Шу сабабдан ушбу мақолада сув ресурсларидан самарали ва оқилона 
фойдаланишда сувтежамкор технологиялардан фойдаланиш ва сув хўжалиги тизмиини янада 
такомиллаштиришга қаратилган таклиф ва тавсиялар ишлаб чиқилди. 

Калит сўзлар: сув тежовчи суғориш технологиялари, сув хўжалиги тизими, рақамлаштириш, сув 
ресурслари, Ақлли сув, ёмғирлатиб суғориш технологиялари, томчилатиб суғориш, лазер ускунаси 
ёрдамида текислаш, сувдан фойдаланиш, сув истеъмоли, рақамли иқтисодиёт, глобал иқтисодиёт, 
суғориладиган ерларнинг мелиоратив ҳолати. 

 
Шохужаева Зебо Сафоевна 

Докторант Международного центра стратегического 
развития и исследований в сфере продовольствия и 
сельского хозяйства, кандидат экономических наук 

 

 
ЭФФЕКТИВНОСТЬ ПРИМЕНЕНИЯ ВОДООТТАЛКИВАЮЩИХ МЕТОДОВ ОРОШЕНИЯ В 

СЕЛЬСКОМ ХОЗЯЙСТВЕ 

 
Аннотация. В результате коренных реформ в аграрной сфере проводится широкомасштабная работа 

по улучшению отношений между хозяйствами в области управления водными ресурсами и 
водопользования, рациональному использованию воды, развитию инфраструктуры водного хозяйства, 
стимулированию применения гидроэнергетических технологий и мелиорации орошаемых земель. 
Однако актуальными являются вопросы устойчивого роста экономики, развития социальной 
инфраструктуры и внедрения в практику новых подходов к применению современных цифровых 
технологий в обеспечении экономии и экономии водных ресурсов, расходуемых в сельском хозяйстве, с 
учетом потребностей населения. В связи с этим в данной статье были сформулированы предложения и 
рекомендации, направленные на дальнейшее совершенствование системы водного хозяйства и 
использование водоэкономических технологий при эффективном и рациональном использовании 
водных ресурсов. 

Annotation. As a result of the radical reforms in the agrarian sphere, large-scale work is being carried out 

to improve the relationship of Water Resources Management and water use between farms, to promote the 
rational use of water, to develop the infrastructure of water management, to encourage the use of water-based 
technologies and to improve the reclamation of irrigated lands. However, the introduction into practice of new 
approaches to the use of modern digital technologies in saving and saving water resources spent on agriculture, 
taking into account the sustainable growth of the economy, the development of social infrastructures and the 
needs of the population is one of the urgent issues. For this reason, this article developed proposals and 
recommendations aimed at the use of water-efficient technologies and further improvement of the water 
management system in the efficient and rational use of Water Resources. 

Кириш. 
Ўзбекистон Республикаси Президентининг 2020 йил 10 июлдаги “Ўзбекистон 

Республикаси сув хўжалигини ривожлантиришнинг 2020–2030 йилларга мўлжалланган 
концепциясини тасдиқлаш тўғрисида”ги фармонида кўзда тутилган асосий масалалар 
қўйидагиларни ўз ичига олади [1]: 

❖  сув ресурсларини бошқариш тизимини такомиллаштириш, сувдан 
фои даланиш ва сув истеъмоли ҳисобини юритишда “Smart Water” (“Ақлли сув”) ва шу 
каби рақамли технологияларни жории  қилиш; 

❖ қишлоқ хўжалиги экинларини етиштиришда сув тежовчи суғориш 
технологияларининг жорий қилинишини янада кенгайтириш ва давлат томонидан 
рағбатлантириб бориш, ушбу соҳага хорижий инвестициялар ва грантларни жалб 
қилиш; 

❖ суғориладиган ерларнинг мелиоратив ҳолатини яхшилаш ва барқарорлигини 
таъминлаш, ерларнинг унумдорлигини оширишга кўмаклашиш, тупроқнинг шўрланиш 
даражасини пасайтириш ва унинг олдини олиш бўйича самарали технологияларни 
қўллаш; 

❖ сув хўжалигида бозор иқтисодиёти тамойилларини, жумладан, сувни етказиш 
харажатларининг бир қисмини босқичма-босқич сув истеъмолчилари томонидан 
қоплаш тизимини жорий қилиш, тушган маблағларни сув хўжалиги объектларини ўз 
вақтида сифатли таъмирлаш-тиклаш, рақамли технологияларни жорий қилиш ҳамда 
самарали бошқаришга йўналтириш. 

Демак, концепцияда белгиланган асосий масалалардан бири бу, сув хўжалиги 
тизимини рақамлаштириш, яъни сув хўжалигини инсон омилисиз онлайн бошқариш 
илгари сурилмоқда. 

Материаллар ва усуллар. 
Мақолани ёзишда Ўзбекистон Республикасининг “Сув ва сувдан фойдаланиш 

тўғрисида”ги Қонуни, Ўзбекистон Республикаси Президентининг Фармон ва Қарорлари, 
Ўзбекистон Республикаси Вазирлар Маҳкамасининг қарорларидан шунингдек, хорижий 
иқтисодчи олимларнинг фикрларидан ва Қашқадарё вилояти қишлоқ хўжалиги 
бошқармаси маълумотларидан кенг фойдаланилган. Мавзуни ёритишда мантиқий 
фикрлаш, қиёсий ва солиштирма таҳлил усулларидан фойдаланилган.  

Муҳокама ва натижалар. 
Иқтисодиётни барқарор ўсиши, ижтимоий инфратузилмаларнинг ривожланиши 

ва аҳоли эҳтиёжларини инобатга олган ҳолда қишлоқ хўжалигига сарфланаётган сув 
ресурсларини тежаш ва тежамкорикни таъминлашда замонавий рақамли 
технологияларни қўллаш борасидаги янгича ёндашувларни амалиётга жорий этиш 
долзарб масалалардан саналади. 

Мамлакатимизда сув ресурсларидан фойдаланиш механизмларини тубдан ислоҳ 
қилиш, улардан оқилона ва самарали фойдаланишни таъминлаш, иқтисодиёт 
тармоқларида сув тежовчи технологияларни жорий этишни қўллаб-қувватлаш ва 
рағбатлантириш, шунингдек, суғориладиган ерларнинг мелиоратив ҳолатини яхшилаш 
бўйича изчил чора-тадбирлар амалга оширилмоқда. 

Амалга оширилаётган чора-тадбирлар, шунингдек, давлат томонидан қўллаб-
қувватлаш механизмлари 2019 йилнинг ўзида қўшимча 33,2 минг гектарда сув тежовчи 
суғориш технологиялари жорий этилишини таъминлаш имконини берди, бу эса шу каби 
технологиялар қўлланилаётган ерлар умумий майдонининг 44 фоизини ташкил этди. 

Бироқ сув тежовчи суғориш технологиялари қўлланилаётган умумий майдон 
атиги 75 минг гектарни ёки умумий суғориладиган ер майдонларининг 1,7 фоизини 
ташкил этаётгани қишлоқ хўжалигида сув тежовчи технологиялардан фойдаланишни 
кенгайтиришга ва сув ресурсларидан фойдаланиш самарадорлигини таъминлашга 
қаратилган чора-тадбирларни янада фаоллаштириш заруратини тақозо этмоқда. 

Республикада сув ресурсларидан оқилона фойдаланиш, сувга доир 
муносабатларини тартибга солиш мақсадида дастлаб 1993 йил 6-майда 837-XII –сонли 
“Сув ва сувдан фойдаланиш тўғрисида” ЎзР Қонуни қабул қилинди [2]. Бунда сув билан 
боғлиқ барча муносабатлар ўз аксини топди. Сув ресурслари объектлари, сувдан 
фойдаланиш, асраш ва сув истеъмоли билан барча муносабатлар ушбу қонунда 
мужассамлаштирилди. 

Шунинг учун мамлакатимизда сувдан тежаб ва унумли фойдаланиш учун ундан 
фойдаланувчилар олдига катта вазифалар қўйилган. Бу ўз навбатида юқорида қайд 
этилган қонуннинг 50 – моддасида, яъни «Сув объектларидан қишлоқ хўжалик 
эҳтиёжлари учун фойдаланувчиларнинг вазифалари» моддасида ўз аксини топган: 

Сувдан қишлоқ хўжалик эҳтиёжлари учун фойдаланувчилар: 
- сувдан фойдаланишнинг белгиланган лимитлари, меъёр ва режимларига риоя 

этиш, тик дренажни инобатга олган ҳолда фойдаланишнинг барча турлари учун 
ишлатилаётган сувни ҳисобга олиб боришлари; 

- ички хўжалик суғориш, сув чиқариш ва коллектор-дренаж тармоғи ҳамда ундаги 
иншоатларни ва сув чиқариш қудуқларини техника жиҳатидан ишга яроқли ҳолда 
сақлашлари; 

- мелиорация қилинган ерларни комплекс реконструкция қилишлари ва қишлоқ 
хўжалик экинлари ҳамда ўсимликларни суғориш, шунингдек яйловларга сув 
чиқаришнинг мақбул режимини сақлашлари; 

- сувни тежайдиган технологиялар ва илғор техникани жорий этиш орқали 
суғоришнинг услуб ҳамда усулларини такомиллаштиришлари;  

- қишлоқ, хўжалик эҳтиёжлари учун фойдаланадиган сув мониторинга асосида 
салбий жараёнларнинг сабаблари ва оқибатларини бартараф этишлари;  

- белгилаб олинган аниқ мақсадларга мувофиқ, фойдаланилаётган сувларнинг 
самарадорлигини оширишлари шартлиги белгилаб қўйилган.  

Хўжаликлараро мелиорация тармоқларини ишга яроқли ҳолда сақлаб туриш учун 
сувдан фойдаланувчилар қонунларда белгиланган тартибда ирригация-мелиорация 
ишларини бажаришга жалб этиладилар [2]. 

“Сув ва сувдан фойдаланиш тўғрисида” Ўзбекистон Республикаси Қонунинг 8–
боб, 31- “Сув объектларидан фойдаланиш муддатлари” моддасининг 3-қаторида “Сувдан 
вақтинча фойдаланиш муддати: қисқа –уч йилгача ва узоқ –йигирма йилгача бўлиши 
мумкин” – дейилган. Ушбу жумлани “Сув объектларининг тури ва хизмат қилиш 
муддатини ҳисобга олган ҳолда, улардан вақтинча фойдаланиш муддати: қисқа –уч 
йилгача ва узоқ –йигирма йилгача бўлиши мумкин” деб ўзгартириш мақсадга мувофиқ 
деб ҳисоблаймиз. 

Аграр ислоҳотларнинг асосий йўналишларидан бири қишлоқ хўжалигида 
чекланган ресурслардан фойдаланишни тартибга солувчи, уларга турли хизматлар 
кўрсатувчи, таъминотчи корхоналар, молия ва солиқ тизимини ўз ичига олувчи 
инфратузилма тизимини ривожлантиришга эътибор қаратилди. 

Ўзбекистон Республикаси Президентининг 2020 йил 11 декабридаги “Қишлоқ 
хўжалигида сувни тежайдиган технологияларни жорий этишни янада жадал ташкил 
этиш чора-тадбирлари тўғрисида”ги қарори” билан 2021 йилда Қашқадарё вилоятида 
50 минг 406 гектар майдонда сув тежовчи технологияларни жорий этиш 
режалаштирилган. Жумладан, 27 минг 601 гектар майдонда томчилатиб суғориш, 
14 минг 105 гектар майдонда ёмғирлатиб суғориш технологияларини ўрнатиш, 8 минг 
700 гектар майдонни лазер ускунаси ёрдамида текислаш мўлжалланган.  

Бугунги кунга қадар 1 268 та қишлоқ хўжалиги маҳсулотларини ишлаб 
чиқарувчиларнинг 30 410 гектар майдонда сув тежовчи технологияларни жорий қилиш 
учун қурувчи пудрат корхоналар билан шартномалар расмийлаштирилган. Шундан 
26 671 гектар майдонда томчилатиб суғориш, 3 739 гектар майдонда ёмғирлатиб 
суғориш технологияси орқали суғориш ишлари амалга оширилди. 

Сув хўжалигида давлат-хусусий шерикликни жорий этиш, алоҳида сув хўжалиги 
объектларини фермер, кластер ва бошқа ташкилотларга фойдаланиш учун бериш ҳамда 
тежалган маблағларни сув хўжалиги объектларини модернизация қилиш ва ходимлар 
меҳнатига ҳақ тўлаш ва рағбатлантиришга йўналтириш бўйича ҳам ишлар бошлаб 
юборилди. 

2020 йилда Қашқадарё вилоятининг сув хўжалигини ривожлантиришнинг 
келгуси 10 йилга мўлжалланган концепцияси ишлаб чиқилди. Ва бунда 2021-2023 
йилларда сув хўжалиги объектларида “SMART WATER” (“Ақлли сув”) ва шу каби рақамли 
технологияларни 1 503 тага жорий қилиш режалаштирилди. Бундан ташқари, йирик 
аҳамият касб этадиган сув хўжалиги объекти Яккабоғ туманидаги “Яккабоғ” 
гидроузелини автоматлаштириш ва рақамли бошқариш режалаштирилди[3]. 

Аграр соҳани рақамлаштириш бўйича хорижий ҳамкорлар билан пилот ва 

тижорий лойиҳалар ҳудудлар кесимида амалга оширилди. Хусусан 2020 йилда 

Қашқадарё, Андижон, 2021 йилда Сирдарё ва Бухоро вилоятиларидаги пахта ва ғалла 

майдонларининг контурлари кесимида экин майдони ҳажми, экин турлари номи ва 

бошқа маълумотлари рақамли платформага жойлаштирилди. 

Бухоро вилоятида жами 225,5 минг гектардан ортиқ майдонда онлайн 

мониторинг қилиш лойиҳаси амалга оширилмоқда. Қишлоқ хўжалиги техникаларини 

электрон ҳисобга олиш ва реал вақт режимида механизация хизматлари 

кўрсатилишини мониторинг қилиш ахборот тизими ишга туширилди ва 3 500 дан зиёд 

қишлоқ хўжалиги техникаларига GPS қурилмалари ўрнатилиб, онлайн мониторинг 

қилинмоқда. 

Ирригация объектларида сув ресурсларидан фойдаланиш мониторинги ахборот 

тизими ишлаб чиқилди, 200 дан ортиқ “Ақлли сув” (Smart Water) рақамли қурилмалари 

ўрнатилиб, тизим мониторинг қилинмоқда. 

Қишлоқ хўжалиги технологияларини ривожлантириш стратегияси тасдиқланиб, 

Қишлоқ хўжалиги вазирлиги тасарруфида соҳада фаолият юритувчи “Агросаноатни 

рақамлаштириш маркази” давлат муассасаси ташкил этилди. 

Маълумки, бугунги кунда сув танқислиги ва сув таъминотидаги кескин 

ташвишли ҳолатлар натижасида сувдан самарали фойдаланиш, унинг ҳар бир 

томчисини йўқотмаслик доирасидаги тизимли ва мақсадли чора-тадбирлар амалга 

оширилмоқда. Ушбу тадбирлар орасида сув тежовчи технологияларни қишлоқ 

хўжалигининг ҳар бир тармоғида ва ҳар бир ҳудудда изчил ҳамда жадал 

қўлланилишини амалга ошириш долзарб масала ҳисобланади. 

Сувдан унумли фойдаланишни, сув тақсимотида қатъий тартиб ўрнатишни, 
қўшимча манбалар қидириб топишни даврнинг ўзи талаб қилмоқда. Сув хўжалиги 
қурилишини янада ривожлантириш ва сувдан фойдаланишни янги талаблар 
даражасига кўтариш фан-техника тараққиёти билан чамбарчас боғлиқ. Бутун сув 
хўжалиги мажмуаси бошқаруви жараёнига янги технологик тизимларни жорий этиш 
орқали сувдан тежаб-тергаб фойдаланиш имкониятларини муттасил кенгайтириб 
бориш мумкин. 

 1-жадвал 
Қишлоқ хўжалигида томчилатиб суғориш технологияларидан фойдаланиш 

муаммолари ва афзалликлари 
Фойдаланишдаги муаммолар Суғориш усулларининг афзалликлари 
✓ Томчилатиб суғориш 

усулида турли тупроқ иқлим 
шароитлари ва экин турлари, 
навлари бўйича етарлича илмий 
тадқиқотлар ўтказилмаганлиги; 

 

✓ сувнинг кўп миқдорда тежалиши –ўсимликнинг 
фақат илдиз қисми ҳўлланади, буғланиб исроф 
бўладиган сув миқдори камаяди, сувнинг агатдан 
ўтишидаги нобудгарчиликка йўл қўйилмайди. Бир 
гектар ғўза учун сув сарфи томчилатиб суғоришда 
3-3,5 минг. м3 ни анъанавий суғоришда эса 4,5-6,0 
минг. м3 ни ташкил этиб, 1,5-2,5 минг м3 ёки 35-40 
фоиз сув ресурслари тежалади;  

✓ Томчилатиб суғориш 
усули шароитида экинларни 
алмашлаб ва навбатлаб экиш 
тизимларининг 
яратилмаганлиги; 

 

✓ электр энергия, меҳнат сарфи, ёнилғи-мойлаш 
(ЁММ) ва бошқа материаллар тежалади. 
Томчилатиб суғоришда кам сув талаб этилиши 
натижасида насосларнинг ишлаши учун электр 
энергия ёки дизель ёнилғиси кам сарфланади, 1 га 
ғўза майдонинига суғориш учун меҳнат сарфи 2,5-3 
марта, ёнилғи маҳсулотлари сарфи 80-85 литрга 
тежалади; 

✓ Томчилатиб суғориш 
усулига мос ўғит турларининг 
етишмаслиги; 

✓ Томчилатиб суғориш 
усулидан фойдаланишда 

✓ минерал ўғитлар 40-45 фоизга тежалади -  оддий 
суғоришда 1 гектар ғўза майдонига 600-700 кг азот 
ўғити, 150 кг фосфор, 100 кг калий сарфланса, 
томчилатиб суғоришда 250-300 кг азот, 150 кг 
фосфор, 50 кг калий сарфланади. Минерал 
ўғитларнинг ўзлаштирилиши 90-95 фоизни, 

малакали кадрларнинг 
етишмаслиги; 

 

анъанавий суғоришда эса 30-38 фоиз бўлади. 
Суғориш вақтида эритилган ўғитлар бевосита 
илдиз зонасига кириб, озуқа моддалар тез сўрилади. 
Бу ўғит беришнинг энг самарали усулидир; 

✓ Томчилатиб суғориш 
усули билан экинларни ўғитлаш 
тизимларининг етарлича ишлаб 
чиқилмаганлиги: 

 

✓ қишлоқ хўжалиги экинларидан олинадиган 
ҳосил ошади ва сифати яхшиланади, томчилатиб 
суғоришда ҳосилнинг эрта пишиш кузатилади. 
Намнинг ўсимликлар илдиз тизимига аниқ тушиши 
ва ўғитлар тўлиқ ўзлаштирилиши ҳисобига 
анъанавий суғоришга нисбатан ҳосилдорлик 50-55 
фоизга юқори бўлади; 

✓ Томчилатиб суғориш 
усулида экинларни ўсиши, 
ривожланишини ростловчи 
препаратлардан фойдаланиш 
бўйича маълумотларнинг 
йўқлиги; 

✓ томчилатиб суғориш қўлланилган майдонда 
коллектор-зовур қурилиши талаб қилмайди, 
натижада 10 фоиз экин майдони қўшилади, ер ости 
сизот сувлари ва тузлар юқорига кўтарилмайди, 
тупроқ тузилмаси сақланиб қолади; 

✓ Томчилатиб суғориш 
усулида бегона ўтларга қарши 
гербицидлар қўллаш 
тизимининг етишмаслиги: 

 

✓ тупроққа сув сингиши турлича ва юзаси ўта 
нотекис бўлган ер майдонларини суғориш 
имконияти яратилади, томчилатиб суғориш тизими 
жўякларда жойлашади ва тупроқни кўчирмасдан 
суғориш имконини беради; 

✓ Шўрланган ерларда 
томчи-латиб суғориш усулининг 
экин турлари ва иқлим 
шароитлари бўйича илмий 
маълумотларнинг 
етишмаслиги; 

✓ қатор ораларида тупроқ бутун мавсум давомида 
қуруқ бўлиб агротехник тадбирларни бажаришда 
техника ва одамлар ҳаракатланиши учун қулай 
бўлади; 

✓ Шамол эрозияси мавжуд 
бўган ерларда томчилатиб 
суғориш усулини қўллаш бўйича 
тадқиқот натижаларининг 
йўқлиги; 

 

✓ бегона ўтлар миқдори кам бўлади, сув 
ўсимликнинг илдиз тизимига етказиб 
берилаётгани сабабли атрофдаги ерлар 
суғорилмайди, ғўзани илдизи яхши ривожланади ва 
кўплаб фаол илдиз тукчалари ҳосил бўлади, сув 
билан озуқа моддаларни истеъмол қилиш 
жадаллиги ошади; 

✓ Оқова – чиқинди, 
минераллашган сувлар билан 
экинларни томчилатиб 
суғоришдаги илмий 
тадқиқотларнинг етишмаслиги. 

✓ томчилатиб суғоришни жорий қилган юридик 
шахсларнинг томчилатиб суғорилаётган ер 
майдони 5 йил муддатга ягона ер солиғидан озод 
қилинади. Бу имтиёз 1 га майдон учун ўртача 130-
150 минг сўмни ташкил этади.  

Манба: Муаллифнинг илмий тадқиқотлари асосида тузилган. 
 
Суғоришнинг истиқболли усуллари ва технологияларини танлаш ва уларнинг 

иқтисодиёт тармоқларининг самарадорлигини аниқлаш нафақат уларнинг иқтисодий 
балки ижтимоий самарадорлигини таққослаш орқали эришиш мумкин. Бунда 
ижтимоий самара умумий нарх кўрсаткичлари ёрдамида сон жиҳатдан аниқланиши 
зарур. Бироқ, янги техникаларни жорий қилишнинг ижтимоий самарасини таққослама 
баҳоларда аниқлаш яхши натижа бермайди ва у маълум қийинчиликларни  юзага 
келтиради. Шундай экан, ижтимоий натижаларни сон жиҳатдан эмас, балки нархни асос 

қилиб баҳолаш мақсадга мувофиқдир. Нарх ёрдамида эса ҳар хил истеъмол нархларини 
ва ҳар хил меҳнат турларини таққослаш мумкин бўлади. 

Таҳлиллар натижаси кўрсатишича, Қашқадарё вилояти миқёсида суғоришнинг 
сув тежаш техникасини, яъни томчилатиб суғориш усулини амалиётга қўллаш 
натижасида йилига ўртача 1100-1200 млн. м3 сувни иқтисод қилиш имконини беради. 
Иқтисод қилинган сув ресурслари билан эса қўшимча 120-135 минг гектар экин 
майдонларини суғориш мумкин бўлади. 

Муҳокама. 
Мамлакатимиз қишлоқ хўжалигида сув тежовчи технологияларни жорий 

қилинишини кенгайтириш мақсадида Ўзбекистон Республикаси Президентининг 
қарорлари, фармонлари қабул қилинди, қабул қилинган. Мазкур меъёрий ҳужжатларда 
асосан сувдан фойдаланиш самарадорлигини ошириш мақсадида сувни тежайдиган 
суғориш технологияларни жорий қилиш, уларни молиялаштиришни самарали ташкил 
этиш, томчилатиб суғориш тизими жорий қилинган ерларда беш йилгача ягона ер 
солиғини тўлашдан озод қилиниши ҳамда сув истеъмолчиларига нисбатан лимитдан 
ортиқча сув олганлиги учун жарима санкцияларини қўллашга доир вазифалар 
белгиланган бўлиб, барча ҳужжатларда сув тежовчи технологияларни қишлоқ 
хўжалигида қўллашни ривожлантиришга қаратилганлигидан далолатдир. 

Хулоса. 
Хулоса қиладиган бўлсак, олиб борилган тадқиқотлар иқтисодиётни 

рақамлаштириш шароитида, қишлоқ хўжалигида сувдан фойдаланишнинг сув тежовчи 
технологияларни қўллаш кўламини кенгайтириш, уларни хўжалик объектларида 
тизимли қўлланилиши таъминловчи ташкилий, иқтисодий ва ҳуқуқий чора-
тадбирларни такомиллаштирилиши лозим ва қуйидаги таклифларни тавсия этамиз: 

1. Сувдан фойдаланиш ва сув истеъмоли ҳисобини юритишнинг «Smart Water» 
«Ақлли сув» рақамли технологияларни қўллаш бизнингча ушбу тизимда қуйидагилар, 
яъни: 1) ҳар бир ҳудуд кесимида сувнинг таркиби, яъни шўрланганлик даражаси 
тезкорлик билан аниқланишига; 2) сувнинг сифати яхшиланиши ва бу атроф муҳитнинг 
экологик мувозанатини сақланишига; 3) етказиб берилган 1 м3 сувнинг таннархи 
бўйича аниқ ҳисоблар юритилишига; 4) креатив таклифлар ишлаб чиқилишига асос 
бўлиб хизмат қилади. 

2. Сув танқислиги шароитида ҳар бир метр куб сувдан самарали ва оқилона 
фойдаланишда энг аввало суғориш тизимларини модернизация ва реконструкция 
қилиш, сув сарфини камайтиришда сувтежамкор технологиялардан фойдаланиш ва 
“Ақлли сув” рақамли технологияларни қўллаш. 

3. Сув хўжалигида давлат-хусусий шерикликни жорий этиш, алоҳида сув 
хўжалиги объектларини фермер, кластер ва бошқа ташкилотларга фойдаланиш учун 
бериш ҳамда тежалган маблағларни сув хўжалиги объектларини модернизация 
қилишга йўналтириш бўйича таклифлар. 

4. Сув Кодексини ишлаб чиқиш бўйича таклифимизда асосий эътибор 
қуйидагиларга қаратилган бўлиши лозим: 

1) Сув ресурсларини бошқариш, сувдан оқилона фойдаланиш ва сувни 
истеъмол қилиш бўйича самарали механизмларни жорий этиш; 

2) Сув хўжалигига бозор механизмлари ва давлат-хусусий шериклик 
тамойилларини жорий этиш; 

3) Соҳага алоқадор вазирлик ва идоралар ҳамда сув хўжалиги 
ташкилотларининг функциялари, роли ва мажбуриятларини белгилаш; 

4) Сувни тежайдиган технологияларни қўллашни кенгайтириш ва сув 
ресурсларини муҳофаза қилиш; 

5) Сувдан фойдаланувчилар ва сув истеъмолчиларининг масъулиятини 
ошириш; 

6) Сув объектларини фойдаланишга бериш тартиби ва шартларини бозор 

механизмлари асосида йўлга қўйиш; 

7) Сувдан фойдаланиш ва сув истеъмоли тўғрисидаги низоларни кўриб 

чиқиш тартибини белгилаш ва шу каби бошқа масалалар. 

